
DEUN-JOSEBA'REN MARGERKI BATEN AURIAN 

Atsegin aundiyan Deun-Joseba ageri zera, 

zeure lan-tokiyan Jainko Aurrari maitez begira; 

zaude eseritta, 

esku biyekin Aurr maitiar bigun eldurik, 

daukazularik arotz-mayan txiribi-gañian zutiñik, 

irri-barreka, 

Bere eskutxu zorragarriakin zuri arpegia igurtzirik, 

ta zu zori-deunez dena inguraturik 

oyek muxuka. 

Txit eztitsu Joseba diozu Josu'ri begiratzen, 

maitari dittu Bere begiyak Maitiak zugan ipintzen; 

¡ai zein gozoki, 

begiratzun oyek zure biotza gorittuko zuten, 

ta Jaun-maitasuneari goi-mallaraño jasoko zizuten! 

¡ai zein samurki, 

begiratzun oyek zure gogoa zuten pozttuko, 

zori-deunaren oxin biguñian maitaro zuten sartuko! 

¡ai zein gozoki! 

Josu'ren aita-ordia zeran Joseba, nik ere, 

Aur orren begiratzun oyek iritxi nai nittuzke; 

bañan ez-dakit, 

zuk bezela Josu-gana nere begiyak jasotzen, 

orrengatik zuri bezela ez-dit neri begiratzen; 

ai gogotik, 

dizut eskatzen nere abek ditzatzula zuzendu, 

zureak bezela Maitiarenakin dittezen arkittu. 

maite maiterik. 

Tene. 


